
RAQAMLI TEXNOLOGIYALAR 
YORDAMIDA KITOBXONLIK 
MADANIYATINI 
TAKOMILLASHTIRISHNING 
NAZARIY ASOSLARI
Burxanov Bahodir Baxtiyorxodjaevich
O‘zbekiston Respublikasi IIV MOMB MTO‘M
katta mutaxassis-metodisti,
Nizomiy nomidagi TDPU mustaqil tadqiqotchisi

Annotatsiya: Maqolada ilk elektron kitoblarning kashf etilishi, ularning rivojlanish tarixi, raqamli kutubxonalar va 
axborot-kutubxona faoliyatining taraqqiy etishiga hamda kitobxonlik madaniyatining yuksalishiga ko‘rsatgan ta’siri haqida 
ma’lumotlar berilgan.

Kalit so‘zlar: raqamli kutubxona, elektron kitob, raqamli qurilma, kitob mutolaasi.
Abstract: The article provides information about the discovery of the first e-books, the history of their development, the 
advancement of digital libraries and information-library activities, and the impact they have had on the enhancement of 
reading culture.

Key words: digital library, e-book, digital device, reading culture.
Аннотация: В статье представлена информация об открытии первых электронных книг, истории их развития, о 
прогрессе цифровых библиотек и информационно-библиотечной деятельности, а также о влиянии электронных 
книг на повышение культуры чтения.

KIRISH
Hozirgi zamonda “raqamli texnologiyalar” har bir sohaga o‘z ta’sirini ko‘rsatib, aql bovar qilmaydigan 

o‘zgarish va yangiliklarni inson hayotiga olib kirdi. Dunyoning rivojlangan mamlakatlarida davlat va jamiyat 
boshqaruvi, iqtisodiyot, sanoat, ijtimoiy himoya, ta’lim, tibbiyot, qishloq xo‘jaligi, mudofaa, turizm va boshqa 
sohalarda zamonaviy axborot texnologiyalari imkoniyatlaridan keng foydalanish urfga aylandi. O‘zbekiston 
Respublikasi Prezidenti Sh. M. Mirziyoyev: “Taraqqiyotga erishish uchun raqamli bilimlar va zamonaviy axborot 
texnologiyalarini egallashimiz zarur va shart. Bu bizga yuksalishning eng qisqa yo‘lidan borish imkoniyatini 
beradi. Zero, bugun dunyoda barcha sohalarga axborot texnologiyalari chuqur kirib bormoqda...” – deb ta’kid-
lagan edi [1].

O‘zbekistonda “Raqamli O‘zbekiston-2030” rivojlanish strategiyasi ishlab chiqildi. Strategiyaning maqsadi 
– raqamli texnologiyalar sohasida milliy ilmiy tadqiqot va rivojlantirish faoliyatlarini tizimli tarzda yo‘lga qo‘yish 
hamda ta’limni samarali isloh etishdan iborat. “Raqamli” atamasi birinchi bo‘lib 1956-yilda Dortmund konferen-
siyasida Jon Makkarti va uning hamkasblari Marvin Li Minskiy, Nataniel Rochester, Klod Shennonlar tomonidan 
taklif etilgan. Jon Makkarti ushbu atamaning muallifi sifatida qabul qilingan [2].

MAVZUGA OID ADABIYOTLAR SHARHI
Har qanday “raqamli texnologiyalar”ga asoslangan dasturiy mahsulotlarni ishlab chiqishda faqat 

axborot-kommunikatsiya texnologiyalari yoki dasturlash bo‘yicha mutaxassislarning ishtiroki yetarli bo‘lmaydi. 
Dasturiy mahsulot qaysi sohaga tegishli bo‘lsa, albatta, ushbu soha mutaxassislarini jalb etgan holda raqamli 
mahsulotlarni ishlab chiqish zarurati tug‘iladi. U. Qodirov: “Raqamli faqat kompyuter texnologiyalari bilan bog‘liq, 
degan xulosaga olib kelmasligi kerak. Aksincha, bu – raqamli tibbiyot, muhandislik va sanoat sohalaridan psixo
logiyagacha ko‘plab fanlarga bevosita bog‘liq bo‘lgan hamda ularning barchasi ehtiyojlariga muvofiq ravishda 
tuzilgan soha ekanligidan dalolat beradi”, – deb ta’kidlaydi [3]. Aynan kitob mutolaasi madaniyatini yuksaltirishda 
ham raqamli texnologiyalar imkoniyatlaridan keng foydalanish ta’lim-tarbiya samaradorligini yanada yaxshilashi 
mumkin, deb bilamiz.

Bugungi kunda kitobxonlik madaniyatini yuksaltirishda istiqbolli dasturlar va loyihalarni yaratish, ya’ni 
raqamli texnologiyalarga asoslangan kitobxonlik bo‘yicha veb-saytlar, mobil ilovalar, sun’iy intellekt kutub
xonalarini ishlab chiqish davr talabi bo‘lib qolmoqda. Yosh avlodni kitoblar vositasida tarbiyalash, ularni kitob 
mutolaasiga jalb qilish masalalari har doim dolzarb muammo bo‘lib kelgan. Mamlakatimizda raqamli texnologi-
yalar yordamida kitob mutolaasi madaniyatini yuksaltirish, kutubxonalar faoliyatini raqamlashtirish borasida 
M. A. Raxmatullaev, U. F. Karimov, A. Sh. Muhamadiev, S. S. Qosimov, B. I. Ganieva va boshqa bir qator olimlar 
tomonidan ilmiy tadqiqotlar olib borilgan.

Ko‘plab xorijiy ilmiy adabiyotlarda elektron kitoblarning ilk namunalarini yaratish to‘g‘risidagi fikrlar amer-
ikalik yozuvchi va impresario [4] faoliyati bilan shug‘ullanuvchi Bob Braun tomonidan ilgari surilgan [5]. Uning 
1930-yilda yozilgan “The Readers” nomli kitobida elektron kitoblarga oid ilk kashfiyot g‘oyalari haqida ma’lumot
lar berilgan. Bob Braun tomonidan ilgari surilgan elektron kitoblarga oid g‘oyalar 40 yildan so‘ng real voqealikka 
aylandi.

1971-yilda Maykl Stern Xart tomonidan amalga oshirilgan “Gutenberg” loyihasi [6] doirasida AQSHning 
Mustaqillik to‘g‘risidagi deklaratsiyasi elektron shaklga o‘tkazildi. Ushbu kashfiyot dunyoda yaratilgan ilk elek-
tron kitob sifatida e’tirof etiladi.

Biroq Maykl Stern Xart tomonidan kashf etilgan elektron kitoblarga qadar ham ushbu sohada bir qator 
izlanishlar olib borilgan. Xususan, 1945-yilda Vannevar Bush “Memex” nomli gipotetik qurilmani taqdim etadi. 
Ushbu qurilma yozuv stoli ustiga yasalgan bo‘lib, inson tomonidan yaratilgan yozma manbalarni o‘zida saqlash 
imkoniyatiga ega bo‘lgan. Ma’lum sabablarga ko‘ra “Memex” qurilmasi keng ommalashmadi. Biroq undagi sahi-
falarni varaqlash, izoh yozish va havolalarni kiritish kabi funksiyalar keyinchalik yillar o‘tishi bilan dastlabki 
ishlab chiqilgan kompyuterlarda, o‘qish uchun mo‘ljallangan elektron qurilmalarda joriy etildi [7].

1949-yili Ispaniyada ispan tili o‘qituvchisi Anxela Ruis Robles “Mexanik ensiklopediya” o‘quv qurilmasini 
kashf etadi. Qurilmada ixtirochi ayol gipermatnning dastlabki turini qo‘llagan va tasvirni yaqinlashtirib ko‘rish 
uchun kattalashtirish imkoniyati ham mavjud bo‘lgan. U kashf qilgan mexanik kitob kelgusida talabalarning 
qog‘oz shakldagi o‘quv kitoblari o‘rnini egallashi mumkinligini bashorat qiladi. Biroq ushbu loyihani moliyalashti-
rishda o‘z vaqtida sarmoyadorlar topilmaganligi sababli, mexanik kitobni ishlab chiqarish va rivojlantirish imkoni 
bo‘lmagan [8].

TADQIQOT METODOLOGIYASI
Mazkur tadqiqotda kitobxonlik madaniyatini takomillashtirishda raqamli texnologiyalarning ta’sirini o‘rgan-

ishga yo‘naltirilgan kompleks yondashuv qo‘llanildi. Tadqiqotda asosiy metod sifatida nazariy-tahliliy usul 
tanlandi. Ilmiy manbalar, mavjud adabiyotlar, ilg‘or xorijiy va mahalliy tajribalar o‘rganilib, raqamli kutubxonalar, 
elektron kitob platformalari va multimedia vositalarining kitobxonlik faoliyatiga ta’siri tahlil qilindi. Shuningdek, 
qiyosiy tahlil, kontent-tahlil va empirik kuzatuvlar asosida raqamli texnologiyalarning samaradorlik darajasi 
baholandi. Tadqiqotda zamonaviy raqamli muhitda kitobxonlikni shakllantirish omillari, axborot texnologiyala
ridan foydalanish shakllari va uslublari aniqlab berildi.

TAHLIL VA NATIJALAR
1985-yilda “Voyager” kompaniyasi ishlab chiqargan CD-ROM disklarga elektron kitoblarni yuklash bo‘yicha 

tajribalar o‘tkazish boshlandi. Natijada, 1993-yilda yozuvchi Maykl Krayton tomonidan yozilgan “Yura davri 
dunyosi” asarining 50 ta kitobdan iborat elektron shakli diskka yuklandi. Ushbu disklarga yozilgan kitoblar olib 
yurish mumkin bo‘lgan ilk raqamli kitoblar sifatida tilga olinadi [5].

1990-yilda Djon Galuskza PC-book (Serendipity Systems) qurilmasida elektron kitoblarning betlarini tartib 
raqami bilan ko‘rsata oladigan va xatcho‘plarini belgilash mumkin bo‘lgan dasturiy ta’minotni yaratdi [9].

1993-yilda “BiblioBytes” kompaniyasi birinchi bo‘lib internet tarmog‘ida elektron kitoblar savdosini amalga 
oshirish uchun yaratilgan veb-saytni ishga tushirdi. Shuningdek, ushbu kompaniya internet tarmog‘ida savdo 
tizimini yo‘lga qo‘ygan ilk kompaniya sifatida ham e’tirof etiladi [10]. Aynan shu yili “Apple Newton” kompaniyasi 
dunyoda birinchi bo‘lib elektron kitoblarni mutolaa qilish mumkin bo‘lgan “Newton” (shaxsiy raqamli yordamchi) 
qurilmasini kashf etdi [8].

1994-yili rossiyalik dasturchi Maksim Yevgenevich Moshkov tomonidan “Lib.ru” internet elektron kutubxo
nasi ishlab chiqildi. 2006-yilga kelib ushbu kutubxonada 30 mingta raqamli kitob to‘plandi [13]. 1998-yilda yuz 
bergan 4 ta muhim hodisa elektron kitoblarning dunyo bo‘ylab yanada keng tarqalishiga ta’sir ko‘rsatdi:

Elektron kitoblarni o‘qish uchun “Rocket Ebook” va “Softbook” maxsus qurilmalari ishlab chiqildi.
•	 Tayyorlangan elektron kitoblarga ilk ISBN raqamlari berildi.
•	 AQSH kutubxonalarining veb-saytlari orqali keng omma ixtiyoriga elektron kitoblarni bepul yetkazib berish 

boshlandi.
•	 Larri Peyj va Sergey Brin tomonidan “Google” kompaniyasiga asos solindi [5].

Shu yili “NetLibrary” kompaniyasi kutubxonalarga elektron kitoblarni tayyorlash va yetkazib berish xizma-
tini taklif eta boshladi [12]. “NuroMedia” kompaniyasi elektron kitoblarni o‘qish uchun ilk portativ “Rocket” quril-
masini ishlab chiqdi [13]. Shuningdek, elektron kitoblarni o‘qish uchun ishlab chiqilgan qurilmalarga “SoftBook” 
dasturiy ilovasi yaratildi. Ushbu qurilma charm qoplama bilan qoplangan va telefon katalogi bo‘yicha buyurtma 
berish dasturiy tizimiga ega bo‘lgan [14]. Kitobxon o‘zi bilan olib yurishi mumkin bo‘lgan, hajmi kitobdek keladigan 
“Rocket” elektron kitob qurilmasi o‘zida 10 tagacha romanlarni saqlay olgan va elektr quvvat manbayi 33 soat-
gacha yetgan [8].

2000-yilda raqamli texnologiyalar bozorida shaxsiy kompyuterlar uchun “Microsoft Reader” dasturiy ta’mi-
noti sotuvga chiqarildi [8]. Ushbu dasturiy ta’minotda shaxsiy kompyuterlarda elektron kitoblarni o‘qishda bir 
qancha funksiyalar: yorug‘likni sozlash, lug‘atdan foydalanish, masshtabni o‘zgartirish hamda annotatsiya 
ma’lumotlarini kiritish imkoniyatlari mavjud edi. Bu esa kitobxonlarga bir qancha qulayliklar yaratdi. Shu yili 
Stiven King tomonidan yozilgan “Riding the Bullet” asarining elektron kitobi “Glassbook” elektron kutubxona 
veb-sayti orqali 24 soat ichida 400 ming nusxada sotildi [16]. “Gemstar” kompaniyasi elektron kitoblarni o‘qish 
uchun o‘zining yangi RCA va REB 1100, REB 1200 portativ qurilmalarini ishlab chiqardi [17]. 2002-yilda elek-
tron kitoblarni o‘qishda yanada keng qulayliklar yaratildi. Raqamli texnologiyalar bozorida “Palm Treo” ixcham 
cho‘ntak smartfonlari chiqa boshladi. Ushbu smartfonlarda kontentni havo orqali yuklab olish va uni shaxsiy 
kompyuter bilan sinxronlashtirish imkoniyatlari kiritildi. Shu yili Microsoft kompaniyasi elektron kitoblarni 
mutolaa qilishda “MS Reader” dasturiy ta’minotini qo‘llagan holda ekrandagi elektron kitoblarni portret rejimida 
o‘qishni osonlashtira oladigan planshetlarni ishlab chiqara boshladi [8]. 2007-yilda Amazon kompaniyasi birinchi 
“Kindle eBook reader”ni [18], “Apple” kompaniyasi esa birinchi “iPod Touch/iPhone” qurilmalarini ishlab chiqardi 
[19]. “Kindle” qurilmasiga ma’lumotlarni simsiz yuklash, internetga kirish, eslatmalar kiritish uchun QWERTY-kla-
viaturasidan foydalanish kabi funksiyalar kiritilgan bo‘lib, u shu kunga qadar dunyoda eng ko‘p foydalaniladigan 
elektron kitob o‘qish qurilmasi hisoblanadi. Uning takomillashtirilgan modellari – “Kindle Fire-2011”da to‘liq 
rangli 7 dyuymli ekran, Wi-Fi, 8 GB xotira hamda tezlashtirilgan xotira kartasi; “Kindle Voyage-2014 Premium 
Ereader” modelida qo‘shimcha kitob betlarini varaqlash funksiyasi; “Kindle Oasis-2016” modelida esa avvalgi 
modellaridagi barcha funksiyalar bilan birga hajmining yupqaligi va vaznining yengilligi bilan farqlanadigan 
raqamli o‘quv qurilmalari ishlab chiqarildi [8].

2009-yilda “Barnes & Noble” va “Nook” kompaniyalari “Nook” elektron kitob o‘qish qurilmasini taqdim etdi. 
Shu yili “Sony” kompaniyasi “Overdrive” raqamli tarmog‘i orqali kutubxonalar bilan aloqa o‘rnatdi. Natijada 
kitobxonlar yashab turgan hududlaridagi mahalliy kutubxonalardan elektron kitoblarni erkin va tez olish imkoni-
yatiga ega bo‘ldilar [5]. 2010-yil elektron kitoblar yanada mashhur bo‘lgan yil sifatida e’tirof etiladi. Bunga sabab 
“Apple” kompaniyasining “iBooks” bilan hamkorlikda “iPad” qurilmalarini ishga tushirgani va iBookstore internet 
do‘koni orqali bir oydan kam muddatda 500 mingta elektron kitob sotishga erishganidir. Shu yili “Google” elek-
tron kitoblar do‘koni ochildi [5].

Elektron kitoblarning ixtiro etilishi, ularni mutolaa etish uchun ishlab chiqilgan qurilmalar va dasturiy ta’mi-
notlarning takomillashuvi raqamli kutubxonalar shakllanishiga turtki bo‘ldi. Turli soha vakillari tomonidan raqamli 
kutubxonalar turlicha tasavvur qilinadi. Bugungi kunda raqamli kutubxonalarning turli xil tavsiflari mavjud. 
Raqamli kutubxonalar federatsiyasi (Digital Library Federation – DLF) tomonidan bu tushunchaga to‘liq ta’rif 
berilgan. Unda: “Raqamli kutubxonalar – resurslarni taqdim etuvchi, intellektual mulkka ega bo‘lishni ta’min-
lovchi, raqamli kolleksiyalarni tashkil etish, yaratish, uzoq muddat saqlash va yetkazib berishni ta’minlovchi 
strukturadir”, deb ta’kidlanadi [20].

Uilyam Arms o‘zining raqamli kutubxonalarga bag‘ishlangan “Raqamli kutubxona” monografiyasida 
quyidagicha ta’rif bergan: “Raqamli kutubxona – bu boshqariladigan axborot to‘plami, unga tegishli xizmatlar 
hamda raqamli formatda saqlanadigan axborotlarni tarmoq orqali taqdim etuvchi tizimdir” [21]. Roy Tennant 
“raqamli kutubxona” tushunchasiga quyidagicha aniqlik kiritgan: “Raqamli kutubxona – bu raqamli mahsulotlar 
va xizmatlardan tarkib topgan, mazkur mahsulotlar saqlanadigan, qayta ishlanadigan va raqamli tarmoqlar 
orqali uzatiladigan kutubxonadir. Ya’ni, kompyuter tarmoqlari orqali raqamli xizmatlar raqamli ko‘rinishda taqdim 
etiladi” [22].

Raqamli kutubxonalar g‘oyasi yangilik bo‘lmasa-da, 1990-yilgacha real bo‘lmagan. Umuman, ilk raqamli 
kutubxonalar AQSHda barpo etilgan bo‘lib, bunga “Aleksandriya” va “Initsiativa” raqamli kutubxonalari misol 
bo‘la oladi. Tez orada raqamli kutubxonalar yaratish g‘oyalari, madaniy qadriyatlarni saqlash va yetkazishning 
yangi, muhim turi sifatida Yevropaga tarqaldi [20].

Yevropada dastlabki raqamli kutubxonalarni yaratish bo‘yicha bir qator loyihalar amalga oshirildi. Jumladan:
•	 e-Lib (The Electronic Libraries Programme) [23] – Elektron kutubxonalar dasturi bo‘lib, oliy ta’limni rivojlanti

rishda katta rol o‘ynagan. Asosiy maqsadi – gibrid kutubxonalar orqali raqamli kutubxona modelini yaratish, 
resurslar uchun kengaytirilgan qidiruv tizimini ishlab chiqish va raqamli resurslarni saqlash orqali loyiha 
amalga oshirilgan.

•	 Gallica (Fransiya) [24] – Fransiya Milliy kutubxonasining De l’Homme muzeyi, Pera Loti uyi bilan hamkor-
likda yaratilgan internet-server bo‘lib, onlayn qidiruvni sinovdan o‘tkazish uchun ishlab chiqilgan.

•	 Global-Info: German Digital Libraries Program (Germaniya) [25] – Germaniyada 1996-2000-yillar oralig‘idagi 
axborot infrastrukturasiga kiritilgan raqamli kutubxonalar yaratish konsepsiyasidir.

•	 BIBSYS raqamli kutubxona (Norvegiya) [26] – 1998-yildan 3 yil davom etgan loyiha bo‘lib, Norvegiya milliy 
raqamli kutubxonalarini barpo etishga bag‘ishlangan. Maqsad – oliy ta’lim doirasida foydalanuvchilarni 
yangi va mavjud xizmatlarni integratsiyalash orqali raqamli axborot resurslari bilan ta’minlash.

•	 IRBIS – Rossiyaning integratsiyalashgan axborot-kutubxona tizimi bo‘lib, an’anaviy kutubxona faoliyatini 
avtomatlashtirish texnologiyalari orqali o‘rta va kichik kutubxonalarda adabiyotlarni tarqatish va ulardan 
foydalanish uchun mo‘ljallangan [27].
O‘zbekistonda esa 1990-yillarning oxiridan boshlab kutubxonalarda Rossiyada ishlab chiqilgan IRBIS 

tizimi AKAT (Avtomatlashtirilgan kutubxona axborot tizimi) sifatida tatbiq qilina boshlandi. Bu integrallashgan 
tizim mamlakatimizdagi ko‘plab AKM (Avtomatlashtirilgan kutubxona markazi), ARM (Axborot resurs markazi) 
va boshqa kutubxonalarda foydalanilgan [28]. IRBIS tizimi O‘zbekiston kutubxonachilik ishi rivojiga juda katta 
ta’sir ko‘rsatdi. Mamlakatimiz kutubxonachilari mazkur tizim orqali kutubxona jarayonlarini avtomatlashti-
rish to‘g‘risidagi tushunchalarga ega bo‘ldilar, xalqaro talablarga mos ravishda elektron bibliografik resurslar 
yaratish texnologiyalarini o‘zlashtirdilar [29]. O‘zbekistonda yaratilgan dastlabki “Namunaviy avtomatlashtirilgan 
kutubxona” (O‘zbekiston Respublikasi FA Asosiy kutubxonasida) ham IRBIS tizimi asosida tashkil qilindi. 
Bundan tashqari, O‘zbekistondagi bir qator yirik kutubxonalardagi elektron kutubxona bazasi ham mazkur tizim 
asosida shakllantirildi [29]. O‘zbekiston Respublikasi Fanlar akademiyasining Asosiy kutubxonasi 1994-yildan 
boshlab yangi texnologiyalar bilan jihozlandi: mahalliy kompyuter tarmog‘i o‘rnatildi; 1995-yildan yangi olingan 
adabiyotlarning elektron katalogi shakllana boshladi; avtomatlashtirilgan kutubxona dasturi “IRBIS” o‘rnatildi 
(1998); Avtomatlashtirilgan kutubxona modeli va o‘quv markazi ishga tushdi (2000) va boshqalar [30].

Dastlabki “Elektron katalog” 1999-yili Toshkent axborot texnologiyalari universitetida IRBIS tizimidan foyda-
lanib yaratilgan bo‘lsa (TASIS dasturi), ayni shu paytlarda Respublikamizdagi 10 ta kutubxona ham mazkur 
tizimdan foydalanib o‘z elektron kataloglarini shakllantira boshladi. Elektron kataloglashtirish bilan bir paytda 
Milliy avtomatlashtirilgan kutubxona-axborot tizimini yaratishga ham urinishlar boshlandi [29]. Masalan, O‘zbekis
ton Milliy universitetida, ATM “INFO-FAN”, Toshkent axborot texnologiyalari universitetida, Abdulla Qodiriy 
nomidagi Toshkent davlat madaniyat institutida, Alisher Navoiy nomidagi O‘zbekiston Milliy kutubxonasida, 
Toshkent viloyati “Turon” kutubxonasida va boshqa bir qator tashkilotlar tomonidan avtomatlashtirilgan kutub
xona-axborot tizimini yaratishga kirishildi [29]. 2006-yilda ZiyoNET tarmog‘i Resurs markazi portalining birinchi 
talqini ishlab chiqildi va www.ziyonet.uz manzili bo‘yicha ishga tushirildi. Ushbu portal O‘zbekiston Respublikasi 
Prezidentining 2005-yil 28-sentabrdagi “O‘zbekiston Respublikasining jamoat ta’lim axborot tarmog‘ini tashkil 
etish to‘g‘risida”gi PQ-191-sonli qaroriga muvofiq tashkil topgan [31]. “ZiyoNET” jamoat ta’lim axborot tarmog‘ini 
tashkil etishdan asosiy maqsad – ta’lim oluvchilar uchun ta’lim olish tizimida keng ko‘lamli axborot-kommunikat-
siya xizmatlarini joriy etishdan iborat bo‘ldi.

2007-yili Alisher Navoiy nomidagi O‘zbekiston Milliy kutubxonasining “Axborot, kutubxonachilik va nashriyot 
ishiga oid standartlar tizimini” (SIBID) O‘zbekiston kutubxonachilik ishiga tatbiq qilish to‘g‘risidagi tashabbusini 
“Aloqa va axborotlashtirish agentligi” qo‘llab-quvvatladi va Respublika axborot-kutubxona markazining sa’y-
harakati bilan kutubxonachilik sohasiga oid standartlar tizimining birinchi varianti ishlab chiqildi. Demak, nazariy 
jihatdan kutubxona jarayonlarini avtomatlashtirish imkonini beruvchi dasturiy vositalar yaratishga imkoniyat 
yaratildi [29]. 2017-yilda Toshkent axborot texnologiyalari universitetining bir guruh professor-o‘qituvchilari va 
doktorantlari tomonidan axborot-kutubxona muassasalarining avtomatlashtirilgan tizimining yangi versiyasi – 
“ARMAT++” ishlab chiqildi. Tizim “Ta’limda elektron ta’limni joriy etish markazi”ning serveriga joylashtirilgan 
bo‘lib, unga Respublika oliy o‘quv yurtlarining ARMlaridan kirish imkoniyatlari yaratildi [32].

2021-yil 24-dekabrda O‘zbekiston Respublikasi Prezidentining “Davlat oliy ta’lim muassasalarining 
akademik va tashkiliy-boshqaruv mustaqilligini ta’minlash bo‘yicha qo‘shimcha chora-tadbirlar to‘g‘risida”gi 
PQ–60-sonli qaroriga muvofiq, Oliy ta’lim, fan va innovatsiyalar vazirligi huzurida “Elektron kutubxona” (Uni
library.uz) platformasi faoliyati yo‘lga qo‘yildi. Ushbu “Elektron kutubxona” platformasi oliy ta’lim tizimidagi ra
qamlashtirish jarayonining ajralmas bo‘lagi sifatida respublikamizdagi barcha talabalar, professor-o‘qituvchilar, 
ishchi-xodimlar va keng aholi qatlamlariga zamonaviy hamda sifatli kutubxona xizmatidan beminnat foydala-
nish imkoniyatini berdi [33]. Shuningdek, 2023-yil 28-noyabrda O‘zbekiston Respublikasi Prezidentining “Yoshlar 
uchun ming kitob” loyihasini amalga oshirish chora-tadbirlari to‘g‘risidagi qarori asosida Yoshlar ishlari agentligi 
va Xalq banki hamkorligida “Mutolaa” – kitoblarning elektron, audio hamda video formatidagi tizimli platfor-
masi yaratildi. Ushbu platforma o‘zbek tilidagi 1000 dan ortiq o‘zbek va xorijiy kitoblarni o‘z ichiga olgan bo‘lib, 
ularning yarmidan ko‘pi audio versiyasiga ega. Matnlar professional dublyaj aktyorlari tomonidan o‘qilgan. 
Bugungi kunda ushbu ilovadan foydalanuvchilar soni 500 mingdan oshgan.

XULOSA
Xulosa o‘rnida shuni aytish mumkinki, yuqorida ko‘rsatib o‘tilgan elektron kitoblarning kashf etilishi va 

ularni mutolaa qilish uchun ishlab chiqilgan raqamli qurilmalarning takomillashuvi, raqamli kutubxonalar hamda 
axborot-kutubxona faoliyatining rivojlanishiga turtki bo‘ldi. Bu esa, aholi, ayniqsa yoshlar orasida mutolaaning 
rivojlanishini jadallashtirdi hamda kitobxonlik madaniyatining yuksalishiga keng imkoniyatlarni ochib berdi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

